
.. shrIbagalAmukhIhRidayam ..

॥ શ્રીબગલામુખીહૃદયમ્॥

॥ શ્રીબગલામુખીહૃદયમ્॥

અથ હૃદયમ્ ।
ૐઅસ્ય શ્રીબગલામુખીહૃદયસ્ય નારદઋષિઃ ।
અનુષ્ટુપ્છન્દઃ  । શ્રીબગલામુખી દેવતા ।
હ્લીં બીજમ્ । ક્લીં  શક્તિઃ । ઐં કીલકમ્ ।
શ્રીબગલામુખીપ્રસાદસિદ્ધ્યર્થે શ્રીબગલામુખીહૃદયમ્
જપે વિનિયોગઃ॥
ઋષ્યાદિન્યાસઃ ।
ૐ નારદઋષયે નમઃ શિરસિ ।
ૐઅનુષ્ટુપ્ છન્દસે નમઃ મુખે ।
ૐ શ્રીબગલામુખી દેવતાયૈ નમઃ હૃદયે ।
ૐ હ્લીં બીજાય નમઃ ગુહ્યે ।
ૐ ક્લીં શક્તયેનમઃ પાદયોઃ ।
ૐઐં કીલકાય નમઃ સર્વાઙ્ગે  ।
ઇતિ ઋષ્યાદિન્યાસઃ॥
અથ કરન્યાસઃ ।
ૐ હ્લીં અઙ્ગુષ્ઠાભ્યાં  નમઃ ।
ૐ ક્લીં તર્જનીભ્યાં નમઃ ।
ૐઐં મધ્યમાભ્યાં નમઃ ।
ૐ હ્લીં અનામિકાભ્યાં નમઃ ।
ૐ ક્લીં કનિષ્ઠિકાભ્યાં નમઃ ।
ૐઐં કરતલકરપૃષ્ઠાભ્યાં નમઃ ।
ઇતિ કરન્યાસઃ॥
અથ હૃદયાદિષડઙ્ગન્યાસઃ  ।

॥ શ્રીબગલામુખીહૃદયમ્॥

ૐ હ્લીં હૃદયાય નમઃ ।
ૐ ક્લીં શિરસે સ્વાહા ।
ૐઐં શિખાયૈ વષટ્ ।
ૐ હ્લીં કવચાય હુમ્ ।
ૐ ક્લીં નેત્રત્રયાય વૌષટ્ ।
ૐઐં અસ્ત્રાયફટ્ ।
ઇતિ હૃદયાદિષડઙ્ગન્યાસઃ  ।
ૐ હ્લીં ક્લીં  ઐં ઇતિ દિગ્બન્ધઃ॥
પીતામ્બરાં પીતમાલ્યાં પીતાભરણભૂષિતામ્ ।
પીતકઞ્જપદદ્વન્દ્વાં બગલાં ચિન્તયેઽનિશમ્॥ ચિન્તતેઽનિશમ્
ઇતિ ધ્યાત્વા સમ્પૂજ્ય॥
પીતશઙ્ખગદાહસ્તે પીતચન્દનચર્ચિતે   ।
બગલે મે વરં દેહિ શત્રુસઙ્ઘવિદારિણી ॥
ઇતિ સમ્પ્રાર્ત્થ્ય॥
ૐ હ્લીં ક્લીં  ઐં બગલામુખ્યૈ ગદાધારિણ્યૈ પ્રેતાસનાધ્યાસિન્યૈ સ્વાહા॥
ઇતિ મન્ત્રં જપિત્વા પુનઃ પૂર્વવદ્ધૃદયાદિ ષડઙ્ગન્યાસઙ્કૃત્વા 
સ્તોત્રમ્પઠેત્॥
ઇસ મન્ત્રકા જપ ૧૧ ૨૧ ૫૧ યા ૧૦૮ બાર કરેં ઔર પુનઃ ન્યાસ કરેં ।
અથ કરન્યાસઃ ।
ૐ હ્લીં અઙ્ગુષ્ઠાભ્યાં  નમઃ ।
ૐ ક્લીં તર્જનીભ્યાં નમઃ ।
ૐઐં મધ્યમાભ્યાં નમઃ ।
ૐ હ્લીં અનામિકાભ્યાં નમઃ ।
ૐ ક્લીં કનિષ્ઠિકાભ્યાં નમઃ ।
ૐઐં કરતલ કરપૃષ્ઠાભ્યાં નમઃ ।
ઇતિ કરન્યાસઃ॥
અથ હૃદયાદિષડઙ્ગન્યાસઃ  ।
ૐ હ્લીં હૃદયાય નમઃ ।

2 sanskritdocuments.org



ૐ ક્લીં શિરસે સ્વાહા ।
ૐઐં શિખાયૈ વષટ્ ।
ૐ હ્લીં કવચાય હુમ્ ।
ૐ ક્લીં નેત્રત્રયાય વૌષટ્ ।
ૐઐં અસ્ત્રાયફટ્ ।
ઇતિ હૃદયાદિષડઙ્ગન્યાસઃ  ।
ૐ હ્લીં ક્લીં  ઐં ઇતિ દિગ્બન્ધઃ॥
તદ્યથા॥
બન્દેઽહં બગલાં દેવીં  પીતભૂષણભૂષિતામ્ ।
તેજોરૂપમયીં  દેવીં  પીતતેજસ્સ્વરૂપિણીમ્॥ ૧॥
ગદાભ્રમણાભિન્નાભ્રાં ભ્રુકુટીભીષણાનનામ્ ।
ભીષયન્તીં  ભીમશત્રૂન્ ભજે ભક્તસ્ય ભવ્યદામ્॥ ૨॥
પૂર્ણચન્દ્રસમાનાસ્યાં પીતગન્ધાનુલેપનામ્ ।
પીતામ્બરપરીધાનાં પવિત્રામાશ્રયામ્યહમ્॥ ૩॥
પાલયન્તીમનુપલં પ્રસમીક્ષ્યાવનીતલે ।
પીતાચારરતાં ભક્તાં સ્તામ્ભવાનીં  ભજામ્યહમ્॥ ૪॥
પીતપદ્મપદદ્વન્દ્વાં ચમ્પકારણ્યરૂપિણીમ્ ।
પીતાવતંસાં પરમાં વન્દે પદ્મજવન્દિતામ્॥ ૫॥
લસચ્ચારુસિઞ્જત્સુમઞ્જીરપાદાં ચલત્સ્વર્ણકર્ણાવતંસાઞ્ચિતાસ્યામ્ ।
વલત્પીતચન્દ્રાનનાં ચન્દ્રવન્દ્યાં ભજે પદ્મજાદીડ્યસત્પાદપદ્મામ્॥ ૬॥
સુપીતાભયામાલયા પૂતમન્ત્રં પરં તે જપન્તો જયં સલ્લભન્તે ।
રણે રાગરોષાપ્લુતાનાં રિપૂણાં વિવાદે બલાદ્વૈરકૃદ્ધાતમાતઃ॥ ૭॥
ભરત્પીતભાસ્વત્પ્રભાહસ્કરાભાં ગદાગઞ્જિતામિત્રગર્વાં ગરિષ્ઠામ્ ।
ગરીયો ગુણાગારગાત્રાં ગુણાઢ્યાં ગણેશાદિગમ્યાં શ્રયે નિર્ગુણાઢ્યામ્॥ ૮॥
જના યે જપન્ત્યુગ્રબીજં જગત્સુ પરં પ્રત્યહં તે સ્મરન્તઃ સ્વરૂપમ્ ।
ભવેદ્વાદિનાં વાઙ્મુખસ્તમ્ભઆદ્યે જયો જાયતે જલ્પતામાશુ તેષામ્॥ ૯॥
તવ ધ્યાનનિષ્ઠા પ્રતિષ્ઠાત્મપ્રજ્ઞાવતાં પાદપદ્માર્ચને પ્રેમયુક્તાઃ ।

॥ શ્રીબગલામુખીહૃદયમ્॥

પ્રસન્ના નૃપાઃ પ્રાકૃતાઃ પણ્ડિતા વા પુરાણાદિકા દાસતુલ્યા ભવન્તિ॥ ૧૦॥
નમામસ્તે માતઃ કનકકમનીયાઙ્ઘ્રિજલજં
બલદ્વિદ્યુદ્વર્ણાં ઘનતિમિરવિધ્વંસકરણમ્ ।
ભવાબ્ધૌ મગ્નાત્મોત્તરણકરણં સર્વશરણં
પ્રપન્નાનાં માતર્જગતિ બગલે દુઃખદમનમ્॥ ૧૧॥
જ્વલજ્જ્યોત્સ્નારત્નાકરમણિવિષક્તાઙ્કભવનં
સ્મરામસ્તે ધામ સ્મરહરહરીન્દ્રેન્દુપ્રમુખૈઃ ।
અહોરાત્રં પ્રાતઃ પ્રણયનવનીયં સુવિશદં
પરં પીતાકારં પરિચિતમણિદ્વીપવસનમ્॥ ૧૨॥
વદામસ્તે માતઃ શ્રુતિસુખકરં નામ લલિતં
લસન્માત્રાવર્ણં જગતિ બગલેતિ પ્રચરિતમ્ ।
ચલન્તસ્તિષ્ઠન્તો વયમુપવિશન્તોઽપિ શયને
ભજામો યચ્છ્રેયો  દિવિ દુરવલભ્યં દિવિષદામ્॥ ૧૩॥
પદાર્ચાયાં પ્રીતિઃ પ્રતિદિનમપૂર્વા પ્રભવતુ
યથા તે પ્રાસન્ન્યં પ્રતિપલમપેક્ષ્યં પ્રણમતામ્ ।
અનલ્પં તન્માતર્ભવતિ ભૃતભક્ત્યા ભવતુ નો
દિશાતઃ સદ્ભક્તિં  ભુવિ ભગવતાં ભૂરિ ભવદામ્॥ ૧૪॥
મમ સકલરિપૂણાં વાઙ્મુખે સ્તમ્ભયાશુ
ભગવતિ રિપુજિહ્વાં કીલય પ્રસ્થતુલ્યામ્ ।
વ્યવસિતખલબુદ્ધિં  નાશયાશુ પ્રગલ્ભાં
મમ કુરુ બહુકાર્યં સત્કૃપેઽમ્બ પ્રસીદ॥ ૧૫॥
વ્રજતુ મમ રિપૂણાં સદ્મનિ પ્રેતસંસ્થા
કરધૃતગદયા તાન્ ઘાતયિત્વાશુ રોષાત્ ।
સધનવસનધાન્યં સદ્મ તેષાં પ્રદહ્ય
પુનરપિ બગલા સ્વસ્થાનમાયાતુ શીઘ્રમ્॥ ૧૬॥
કરધૃતરિપુ જિહ્વાપીડન વ્યગ્રહસ્તાં
પુનરપિ ગદયા તાંસ્તાડયન્તીં  સુતન્ત્રામ્ ।
પ્રણતસુરગણાનાં પાલિકાં પીતવસ્ત્રાં
બહુબલબગલાન્તાં પીતવસ્ત્રાં નમામઃ॥ ૧૭॥

હૃદયવચનકાયૈઃ કુર્વતાં ભક્તિપુઞ્જં
પ્રકટિત કરુણાર્દ્રાં પ્રીણતીજલ્પતીતિ ।
ધનમથ બહુધાન્યં પુત્રપૌત્રાદિવૃદ્ધિઃ
સકલમપિ કિમેભ્યો દેયમેવં ત્વવશ્યમ્॥ ૧૮॥
તવ ચરણસરોજં સર્વદા સેવ્યમાનં
દ્રુહિણહરિહરાદ્યૈર્દેવવૃન્દૈઃ શરણ્યમ્ ।
મૃદુલમપિ શરણં તે શર્મદં સૂરિસેવ્યં
વયમિહ કરવામો માતરેતદ્ વિધેયમ્॥ ૧૯॥
બગલાહૃદયસ્તોત્રમિદં ભક્તિસમન્વિતઃ ।
પઠેદ્ યો બગલા તસ્ય પ્રસન્ના પાઠતો ભવેત્॥ ૨૦॥
પીતાધ્યાનપરો ભક્તો યઃ શૃણોત્યવિકલ્પતઃ ।
નિષ્કલ્મષો ભવેન્મર્ત્ત્યો મૃતો મોક્ષમવાપ્નુયાત્॥ ૨૧॥
આશ્વિનસ્ય સિતે પક્ષે મહાષ્ટમ્યાં દિવાનિશમ્ ।
યસ્ત્વિદં પઠતે પ્રેમ્ણા બગલાપ્રીતિમેતિ સઃ॥ ૨૨॥
દેવ્યાલયે પઠન્ મર્ત્ત્યો બગલાં ધ્યાયતીશ્વરીમ્ ।
પીતવસ્ત્રાવૃતો યસ્તુ તસ્ય નશ્યન્તિ શત્રવઃ॥ ૨૩॥
પીતાચારરતો નિત્યં પીતભૂષાં વિચિન્તયન્ ।
બગલાયાઃ પઠેન્નિત્યં હૃદયસ્તોત્રમુત્તમમ્॥ ૨૪॥
ન કિઞ્ચિદ્ દુર્લ્લભં તસ્ય દૃશ્યતે જગતીતલે ।
શત્રવો ગ્લાનિમાયાન્તિ તસ્ય દર્શનમાત્રતઃ॥ ૨૫॥
ઇતિ સિદ્ધેશ્વરતન્ત્રે ઉત્તરખણ્ડે બગલાપટલે
શ્રીબગલાહૃદયસ્તોત્રં સમાપ્તમ્॥

॥ શ્રીબગલામુખીહૃદયમ્॥

